
VOORWOORD i

Hierdie studie behels tegelyk 'n opleidingstaak asook 'n
wetenskaplike bydrae.

Waar 'n vorige geslag die oortuiging en voortvarendheid
gehad het om die omgewing in hulle sin te herskep en selfs
nie geskroom het om hul sin deur die stootskraper te
verwesenlik nie - is die huidige geslag meer bewaringsbewus.
Uitdruklike of onuitdruklike verwyte moet 'n mens in hierdie
Situasie te wagte wees.

Die opleidingstaak gaan nie alleen omtrent die vaardigheid
om bestaande strukture op te meet, te interpreteer en op 'n
kreatiewe wyse te herbenut nie. Dit gaan ook oor die insig
dat elke tyd noodwendig in sy eie sienswyse vasgevang is.
Dit bring beperkings, maar ook moontlikhede mee. In die ywer
van ons huidige ontdekkings is daar dikwels ongeduld met ons
onmiddellike voorgangers. Ook wat ons vandag doen, sal deur
die mense na ons krities bekyk word.

Die wetenskaplike bydrae bestaan daarin dat die outeurs in
die wete van bostaande moontlikhede en beperkings 'n
navoltrekbare metode volg om tot kontroleerbare gevolgtrek-
kings te kom. Hierdie poging verdien ondersteuning.

Die inligting omtrent Botshabelo is tans nog op verskeie
plekke verstrooi. Die grootste deel van die dokumentasie
bevind hom in die argief in Oos-Berlyn waar dit slegs onder
beswaarlike omstandighede toeganklik was. Dit is virmy 'n
besondere herinnering hoedat ons deur persoonlike
bemiddeling 'n beperkte deel daarvan vir die Stigting Simon
van der Stel kon kopieer.

Vandag is hierdie inligting geredelik toeganklik en dit sal
interessant wees om die dokumentasie met die gedane
lrasiewerk te vergelyk.

Professor Dieter Holm

Hoof: Departement Argitektuur
Universiteit van Pretoria

